








Peranan Pensyarah dalam Penambahbaikan Kualiti Pengajaran 

penyelesaian masalah, analisis data dan peningkatan ilmu pengetahuan 
yang berterusan. Menurut Freeman (1998, p. 7) pengajaran dan 
penyelidikan memberi penekanan kepada proses mengetahui dan 
memperolehi pengetahuan. Sebagai pendidik-penyelidik, proses 
penyelidikan memberi penekanan berkaitan pemahaman apa yang berlaku 
manakala pengetahuan yang diperolehi melalui penyelidikan 
menggambarkan pemahaman tersebut. 

Penulisan dan penyelidikan juga merupakan cara yang sistematik 
untuk menyampaikan maklumat, menjelaskan sesuatu idea dan 
menyatakan hujah (Hamid et al., 2001, p. 22). la bukan sekadar melibatkan 
pembacaan, pemikiran, penulisan dan penyuntingan. Aktiviti penulisan 
dan penyelidikan berupaya untuk meningkatkan kebolehan berfikir secara 
kritikal serta melibatkan ketahanan mental, minat, tumpuan dan ketekunan. 
Penyelidik yang aktif merupakan individu yang bijak menganalisis dan 
menggunakan pengetahuan semasa untuk kebaikan program akademik 
dan masyarakat. 

Modul Pengajaran 

Pengajaran merupakan tugas atau tanggungjawab hakiki pensyarah. 
Pengajaran pada lazimnya diertikan sebagai proses memberi syarahan 
atau menyampaikan ilmu pengetahuan kepada siswa dan siswi. Dalam 
menjalankan tugas, pensyarah sepatutnya tidak perlu menunggu arahan 
atau berpandu kepada arahan semata-mata kerana ini akan membunuh 
inisiatif untuk bekerja. Manakala pihak atasan hendaklah bersikap lebih 
liberal supaya kebolehan pensyarah tidak tersekat (UiTM, 2004). 

Untuk menambah kecemerlangan ilmu seseorang pensyarah, beliau 
seharusnya berusaha untuk menyediakan modul pengajaran sendiri. Modul 
pengajaran yang disediakan akan menghasilkan pengajaran dan 
pembelajaran yang efektif, pengajaran yang seragam dan sistematik 
seperti yang diingini pelajar. Menurut Campbell et al. (2001: 25-27) sebagai 
asas kepada perkembangan pelajar, pensyarah perlu mereka bentuk 
pengajaran berdasarkan kekuatan yang ada pada diri pelajar. Modul 
pengajaran perlu memuatkan 'inquiry learning', pembelajaran kooperatif, 
mengambil kira pencapaian konsep, dan perbincangan agar pembelajaran 
yang bermakna terhasil dan bukannya sekadar pembelajaran hafalan 
atau kemahiran. Kajian Hussin et al. (2008), yang dilaksanakan di tiga 
buah universiti awam mendapati pelajar menilai kualiti pengajaran 
pensyarah melalui lapan penentuan antaranya ialah kejelasan, latihan, 

235 



Esteem Academic Journal 

kreativiti, maklum balas, silibus dan motivasi. Kesemua penentuan yang 
dinyatakan dapat dimuatkan di dalam modul pengajaran. Modul pengajaran 
mampu untuk meningkatkan kredibiliti pensyarah di mata pelajar dan 
penilaian pengajaran dapat dilakukan dengan lebih berkesan. Hussin et 
al. (2008), menyatakan pendidik mahir akan mengamalkan kaedah dan 
strategi kognitif yang berbeza berbanding pendidik kurang mahir. Modul 
pengajaran dapat mengurangkan jurang perbezaan di antara pendidik 
mahir dan kurang mahir dengan melaksanakan pengajaran secara 
berkumpulan dan bantuan kepada pensyarah baru dapat dilaksanakan 
dengan lebih berkesan dan seragam. Modul pengajaran yang berkualiti 
boleh dihasilkan dengan mendedahkan dan memberi kursus penyediaan 
modul kepada pensyarah dan juga mengamalkan sistem mentor mentee. 
Pensyarah perlu disaran mengambil sikap proaktif dengan memaksa diri 
sendiri untuk menghasilkan modul yang berkesan dan berkualiti. 

Potfolio Pengajaran 

Penyediaan potfolio pensyarah adalah amat penting dan harus 
dilaksanakan oleh semua pensyarah kerana ini merupakan kaedah yang 
sistematik untuk mendokumen atau merekodkan segala pengalaman dan 
bahan pengajaran. Portfolio boleh digunakan sebagai suatu senarai untuk 
menyemak daya kreatif, laporan kemajuan peribadi, senarai yang 
menetapkan piawaian prestasi kerja dalam hal-hal perancangan organisasi 
dan perlaksanaan (Lateef, 1979). Dengan cara ini, perkongsian ilmu dapat 
dipindahkan dengan lebih berkesan dan pensyarah berpeluang mengkaji 
semula kaedah pengajaran yang digunakan serta memudahkan usaha 
penambahbaikan berterusan. 

Menurut Campbell et al. (2001), potfolio pengajaran merupakan 
himpunan dokumen pilihan yang teratur, memberi arah tuju kepada 
pembangunan profesional pendidik serta pencapaian terhadap usaha 
kompleks yang dilaksanakan oleh pendidik yang dinamakan pengajaran. 
Kemampuan profesional pendidik juga dapat diketengahkan dan dinilai 
dengan efektif dan mudah baca. Penyediaan potfolio dapat membantu 
dalam urusan penilaian pengajaran pensyarah, kenaikan pangkat dan 
peningkatan karier seseorang pensyarah dan secara amnya kualiti 
seseorang pensyarah dapat dikenal pasti. 

Potfolio juga dapat membantu pensyarah dalam usaha mereka 
melahirkan pemikiran yang kreatif dan tindakan yang dinamis di kalangan 
rakan sejawat dan para pelajar mereka serta barangkali memberi 

pandangan baru kepada pegawai atasan. Untuk melahirkan pensyarah 
yang mendukung keperluan penyediaan potfolio ini, maka adalah wajar 
jika mereka diberikan kursus, maklumat dan latihan yang bersesuaian. 

Teknologi Maklumat (ICT) 

Pensyarah hendaklah bersedia berkongsi ilmu dan kepakaran dengan 
menyebarkannya kepada masyarakat. Semua ini dapat dilakukan di dalam 
era globalisasi dan komunikasi yang bergerak dengan pantas di mana 
maklumat dapat disampaikan dengan sekelip mata tanpa mengira jarak. 

Era globalisasi telah mengubah cara, produk yang terhasil, manusia 
dan nilainya dari apa yang lazimnya. Untuk berseiringan dengan era ini, 
pensyarah perlu mengubah cara penyampaian maklumatnya dengan 
menghasilkan produk penyampaian maklumat yang terkini untuk 
memenuhi keperluan masyarakat ketika ini yang mempunyai nilai yang 
berbeza dibandingkan sepuluh tahun yang lalu. Siddiqui (2004: 16), 
menyarankan teknologi mampu memperkayakan persekitaran 
pembelajaran dan mengatasi kekangan yang wujud di dalam pengajaran 
secara tradisional. Bahari (2008), mendapati pelajar kejuruteraan 
berpendapat teknologi maklumat memudahkan pencarian maklumat dan 
mereka telah pun bersedia untuk menggunakannya. 

Pihak pengurusan UiTM telah mengambil inisiatif membina i-Learn 
Portal yang dapat diakses oleh semua serta memberi peluang 
perlaksanaan pengajaran dan pembelajaran yang interaktif, pembelajaran 
kendiri, dan berterusan {lifelong). i-Learn Portal merupakan salah satu 
cara penyampaian maklumat yang efektif dan efisien yang boleh 
dilaksanakan oleh pensyarah. Penyampaian ilmu atau maklum balas dapat 
dilaksanakan walaupun pendidik dan pelajar berada di lokasi dan masa 
yang berbeza. Kualiti pengajaran yang berkaitan dengan pedagogi dan 
interaksi antara pendidik dan pelajar dapat dipertingkatkan. Pengajaran 
di atas talian {online) mengubah peranan pendidik daripada pengajar 
kepada fasilitator. Fasilitator akan memberikan panduan secara 'lemah 
lembut' manakala maklumat yang dimuatkan berfungsi sebagai bahan 
kursus. Kaedah yang diketengahkan ini membolehkan pelajar 
mempelopori bahan kursus serta maklumat yang berkaitan tanpa batasan 
(Palloff,2007: 110) 

Penggunaan teknologi maklumat membolehkan pensyarah 
memperolehi nota dan maklumat yang terkini dari seluruh dunia untuk 
tujuan pengajaran, merangka, merancang dan melaksanakan aktiviti untuk 

pelajar dan masyarakat. Memandangkan begitu meluasnya penggunaan 
teknologi maklumat ini, maka pensyarah harus digalakkan untuk 
meningkatkan penggunaan i-Learn Portal yang bersifat interaktif dan 
berfungsi sebagai pemberi maklumat yang efisien. Untuk menjadi pendidik 
yang celik IT, pensyarah UiTM seharusnya merebut peluang menghadiri 
setiap kursus berkaitan IT yang diadakan untuk mendapat pendedahan 
yang sewajarnya. 

Kesimpulan 

Kertas ini telah pun membincangkan peranan pensyarah di dalam 
penambahbaikan kualiti pengajaran UiTM di dalam usaha membangunkan 
pendidikan tinggi secara amnya. Pensyarah mampu melaksanakan 
peranannya melalui penulisan dan penyelidikan, modul pengajaran, 
portfolio pengajaran serta teknologi maklumat. Terlaksananya semua 
tanggungjawab ini, akan menjamin kecemerlangan akademik dan 
kesarjanaan demi untuk membangunkan institusi pengajian tinggi dan 
memartabatkan ilmu. 

Rajah 3 menggambarkan kekukuhan model pensyarah apabila etika 
kerja dapat dipertingkatkan melalui nilai-nilai akhlak mulia seperti amanah, 
benar, bijaksana, bersyukur, dedikasi, ikhlas dan penyayang. 

P^GAJAFTAN 
PENYELIDIKAN 

\-KBIDMAT-/ 
PENGETAHUAN <^'.-'.-jy KEMAHIRAN 

Rajah 3: Pensyarah dan Peranannya 

